
MALINAW AT LANTARANG KAPAHAMAKAN
Pahayag ng mga Guro sa Kolehiyo ng Batas, Unibersidad ng Pilipinas

Marami na ang nasabi tungkol sa Anti-Terrorism Law of 2020. Bilang mga guro sa Kolehiyo ng
Batas ng Unibersidad ng Pilipinas; isinasama namin ang aming mga tinig sa lumalaking
korus ng pagtutol sa batas na ito.

Nakaukit sa marmol sa bulwagang Malcolm na ang aming layunin ay hindi lamang ituro
ang batas at humubog ng mga abogado, bagkus “ituro ang batas sa paraang dakila, at
lumikha ng mga abogadong dakila.” Ito ang mga salitang nagtatakda sa pagkatao, hangarin,
at simbuyo ng aming damdamin. Ito ang mga salitang nagbubunsod sa aming magpahayag,
magpaliwanag, tumutol, kung kinakailangan, at sa gawing ito, patuloy na imulat ang mga
henerasyon ng mga manananggol at abogadong aral sa paraang dakila, upang sila nawa ay
magpakadakila. Ito ang mga salitang ‘di lamang dapat nakaukit sa bato bagkus
nananalaytay sa dugo ng bawat abogadong aming naturuan at napangaralan.

Kaya naman, inihahayag namin ang aming pagtutol sa Anti-Terrorism Law of 2020!

Malinaw at lantarang kapahamakan ang dala ng Anti-Terrorism Law of 2020 sa
konstitusyonalismo at pananaig ng batas sa bansa. Ilang bahagi nito ay labag sa
Konstitusyon; tulad ng mga probisyong magdudulot ng pangingimi sa kalayaan sa
pananalita at karapatang magsama-sama at magtipon, magbibigay-kapangyarihan sa
ehekutibo na mang-aresto at magpakulong nang lampas sa sinasaad sa batas at ng Rules of
Court, at magbibigay ng malawak ngunit malabong depinisyon sa mga pagkilos na
gagawing krimen. Ang ilang probisyon ay tila pagsubok rin na pigilin ang pagtutol ayon sa
batas at prinsipyadong adbokasiya; halimbawa na lamang ang kondisyon sa Seksyon 4
tungkol sa proteksyon sa lehitimong paggamit ng mga karapatang pangmamamayan, at
pag-imbento ng bagong krimen na “Pag-uudyok sa Terorismo.” Ang iba ay salungat sa
sistemang paghihiwalay ng mga poder ng pamahalaan; halimbawa ang kapangyahirang
ekslusibo para sa mga hukom, ngunit ibinigay sa Anti-Terrorism Council na isang konsehong
ehekutibo, upang magpasiya na ang isang tao ay isang terorista (kahit na prima facie lamang)
para ma-aresto at maikulong ito. Tinanggal rin ang ilang mahalagang proteksyon ng
taumbayan laban sa di-tamang pag-aresto at pagsasampa ng kaso, na lalong nagpapahina sa
sistema ng “check and balance” lalo na sa isang batas na nagkakaloob ng pambihirang
kapangyarihan sa sangay ng ehekutibo. Sa gitna ng hirap, takot, at pangambang dulot na ng
pandemya sa ating sambayanan, karagdagang takot ang pangamba pa rin ang dala ng
Anti-Terrorism Law of 2020.

Bilang mga guro ng batas, at mas mahalaga, bilang mga mamamayan, patuloy kaming
nakatuon lamang sa Konstitusyon, ang sandigan ng mamamayan at ng buong
samabayanang Pilipinong aming pinagsisilbihan. Sa mga opisyal na tagapayo ng Pangulo sa
mga paksang Konstitusyon at ligal: maging matimtim nawa kayo sa pagtupad sa inyong
tungkulin na paalalahanan siya sa mga matinding isyung Konstitusyonal laban dito at sa
malubhang implikasyon ng Anti-Terrorism Law of 2020, at na kanyang i-veto ito.

